
■ TOR DI PORDENON. 

■BORC GRAN PUÀ. 

■ ARIIS. 

■ SPILIMBERC. 

Miercus  14                 S. Zuan de Crôs 

Joibe 15 S. Virgjinie Bracelli 

Vinars 16    S. Adelaide imperadore  

Sabide 17 S. Lazar vescul 

Domenie 18  IV Domenie di Avent 
Lunis 19 S. Fauste martare 

Martars 20 S. Liberâl martar 

Il timp  Zornadis fredis. 

Il Concei dai furlans

A
i 8 di Dicembar dal 1965, in place 
San Pieri, San Pauli VI al sierà il Con-
cei ecumenic Vatican II, cu la con-
segne dai «Mes dal Concei». La dì 
prin, ai 7, intant de ultime session 

publiche, e jere stade fate buine la costi-
tuzion su la Glesie tal mont contempo-
rani, «Gaudium et spes». 
Chel acjadiment straordenari, ch’al à ri-
novât la muse de Glesie, al fo screât dal 
Pape San Zuan XXIII, juste 60 agns in-
daûr, ai 11 di Otubar dal 1962. 
Un daûr di chel altri, i protagoniscj di chê 
stagjon benedete a son daûr a s’indi lâsi; 
di fîs di Aquilee, salacor, nol reste za nis-
sun. Ma cui forino i furlans dal Concei? 
Il numar speciâl, publicât de «Vite Cato-
liche» ai 21 di Dicembar dal 1985, par 
screâ l’an des celebrazions dal so LX inovâl, 
tes pagjinis dedicadis a lis anadis 1959-
1960 e 1962, al ufrìs cualchi element par 
cognossi chei agns decisîfs. 
La convocazion «mai altri spietade» dal 
Concei ecumenic (frontade tal numar 
dai 25 di Zenâr dal 1959 dal setemanâl 
diocesan) e je comunicade cu la gnove 
de «costituzion de Comunitât economi-
che europeane». 
Un spazi une vore plui larc al è dedicât a 
la scree de semblee ecumeniche. Ai 14 di 
Otubar dal 1962, «La Vite Catoliche» ur 
presentave ai letôrs «Lis vôs furlanis tal 
Concei», ch’a jerin chê dal gardenâl Ilde-
brando Antoniutti di Nimis («ch’al puar-
tarà la contribuzion di un apostolât vivût 
par passe trente agns in cinc Paîs dife-
rents») e chê dai vescui Giuseppe Zaffo-
nato, in chê volte arcivescul di Udin, 
clamât a puartâ «la nestre vôs e dutis lis 
cuistions, vibrantis di preocupazions e di 
sperancis»; il vescul di Città di Castello, 
Luigi Cicuttini di Paulêt; il diplomatic Ot-
tavio De Liva di ’Sevean; l’arcivescul di 
Florence, Ermenegildo Florit di Feagne; 
il segretari de Congregazion di «Propa-
ganda Fide» Leone Giovanni Battista 

Nigris di Dimpeç; il storic Pio Paschini 
di Tumieç; e il vescul di Terracina, Emi-
lio Pizzoni di Orsarie. Cun lôr a jerin a 
Rome l’arcivescul di Gurize, Andrea Pan-
grazio, e il vescul di Concuardie, Vittorio 
De Zanche, ma ancje chei altris vescui 
natîfs des Glesiis di Aquilee e ducj i sfioi 
de Diaspore, come par un esempli l’ar-
gjentin di Percût, Eduardo Pironio. 
Un cjamp di ricercje ancjemò di arâ al è 
chel de contribuzion teologjiche e pa-
storâl dai vescui nostrans. Salacor chei 
ch’a àn vût un puest plui speciâl a son 
stâts il biblist Ermenegildo Florit e l’arci-
vescul di Gurize Pangrazio, cence dismen-
teâsi dal fat che Pio Paschini al è l’unic 
autôr dal dì di vuê citât te costituzion 
«Gaudium et spes», là ch’e fronte il ra-
puart fra Religjon e Sience (n. 36). 
L’arcivescul di Florence Florit al ve un 
puest fondamentâl intant de redazion 
da la costituzion su la Rivelazion, «Dei 
Verbum». Seont Stefano Tarocchi de Fa-
coltât teologjiche da l’Italie centrâl – autôr 
dal studi dal 2014 «Ermenegildo Florit e 
la Dei verbum» – la tenacitât dal vescul 
furlan e fo fondamentâl par «daûr ai Pa-
ris dal Concei la sigurece che l’operazion 
ultimade e jere in linie cu la Tradizion 
ma ancje ch’e stabilive un pont su la Pe-
raule di Diu te Glesie, tocjât midiant de 

riflession su la Rivelazion dongje dal 
Magjisteri e tal dialic permanent fra Tra-
dizion e Scriture, che no si sarès mai al-
tri tornâts indaûr». 
Ancje la contribuzion di monsignôr An-
drea Pangrazio e fo preziose. Seont il teo-
lic Luigi Sartori, intant de redazion dal 
document ecumenic «Unitatis redinte-
gratio», al fo l’arcivescul gurizan a pre-
sentâ il principi de jerarchie des veretâts 
(frontât tai numars 11 e 12), ch’al invide 
a no vualivâ i dogmis, daûr di un criteri 
cuantitatîf o di numerazion, ma a va-
lutâju in mût cualitatîf, daûr de lôr cen-
tralitât. 

Mario Zili

Ermenegildo 
Florit, Andrea 
Pangrazio  
e Pio Paschini 
a forin lis vôs 
nostranis  
plui scoltadis

|  I Vescui udinês a Rome pal Concei, tune foto de «Vite Catoliche» dal 1962. Di man çampe: Florit, Cicuttini, Nigris, Pizzoni, 
Antoniutti, Freschi (ch’al sarà consacrât dal 1970), Zaffonato e De Liva

A son passâts 60 agns 
de viertidure  
dal Concei Vatican II

lis Gnovis

Udin, Messe par furlan 
A Udin, la Messe par furlan e ven 
cjantade sabide ai 17 di Dicembar a 
5 e mieze soresere, li de capele «de 
Puritât», daprûf dal domo (cun 
Radio Spazio che le trasmet sul 
moment). E compagnarà la 
celebrazion la Corâl “Ziviano” di 
Udin. Al cjantarà messe pre D. 
Volpe.

SANTE LUZIE
Ai 13 di dicembar la Glesie catoliche e ricuarde 
Sante Luzie, la zovine martare di Siracuse 
muarte ai 13 di Dicembar dal 304 dopo vei 
giavâts i voi e par vie dal so martiri deventa-
de protetore de viste. La devozion di cheste 
sante e je deventade popolâr par une schirie 
di coincidencis colegadis al simbolisim sol-
stiziâl. Di fat, fi ntremai al secul XIV (decim 
cuart), cheste date e coincideve cul solstizi di 
unvier, par colpe de sfasadure tra l’an solâr e il 
calendari julian. In tâl maniere, Sante Luzie e je 
deventade une fi gure simboliche “bipolâr”, mieze 
negative parcè che in jê al vîf ancjemò il scûr dal 
unvier, simbul dal podê di sot tiere e dal mâl, e mieze positive 
parcè che e je leade ae lûs che e comence a cressi (il non stes 
al ven da la lidrîs latine lux,lucis). Cussì Luzie e met adun lis 
alegoriis propriis di ogni moment decisîf di passaç e duncje di 
rinovament dal timp anuâl. Ancje par chest motîf, Sante Luzie, 

come San Nicolau, e à la particolâr funzion di puar-
tâ regâi ai fruts, che a rapresentin il simbul dal 

rinovament. La sô venerazion si è pandude di 
bot in Italie setentrionâl, daspò dal traspuart 
des relicuiis di Costantinopoli a Vignesie 
intal 1203, fasint nassi gnovis leiendis e 
usancis. Tal Friûl centrâl e ocidentâl, come 
ancje tal dulintor di Belum, di Trevîs, di Ber-

gamo, in Valsugane e a Zara in Croazie, i fruts 
a spietin te gnot tra il 12 e il 13 di dicembar i 

regâi de Sante e, une volte, dispès a preparavin 
un pôc di fen e di semule par dâi di mangjâ al so 

mussut. Diviersis a jerin lis usancis popolârs peadis ae 
impuartante date de fi este di Sante Luzie, riferidis in maniere 
direte al solstizi (distribuzion di pagnochis benedetis, cuestu-
lis, osservazion dal cîl e de durade de lûs dal dì, previsions 
meteorologjichis, diviêt de fi ladure da part des feminis vie pe 
gnot e altris ancjemò).  

Tradizions furlanis dal mês par cure di Mario Martinis


